
Sistem kewangan dunia kacau-bilau: PM (HL)

A Nazri Abdullah in Tokyo
TOKYO, Selasa - Kegawatan ekonomi yang melanda Asia membuktikan sistem
kewangan antarabangsa dalam keadaan kacau-bilau, tidak boleh dipercayai
dan merosakkan, tegas Datuk Seri Dr Mahathir Mohamad.
  Sehubungan itu, kata Perdana Menteri, seluruh isu mengenai reformasi
sistem kewangan antarabangsa perlu ditangani segera bagi menjamin
kestabilan mata wang dan menyekat kegiatan membuat untung melalui jual
beli mata wang.
  Perjanjian Bretton Woods diwujudkan pada 1944 bagi mencipta mekanisme
menentukan nilai mata wang antara satu sama lain. Sistem ini berjalan
dengan baik dan berjaya membantu negara yang muflis kerana peperangan,
memulihkan ekonomi mereka dan berkembang maju.
  Bagaimanapun, perjanjian ini hanya digunakan sehingga 1970-an apabila
beberapa negara Barat menurunkan nilai mata wang supaya barangan mereka
lebih berdaya saing. Maka muncullah sistem kadar tukaran terapung yang
membolehkan pedagang mata wang membuat untung atas ketidakstabilan kadar
pertukaran.
  "Ingin saya tegaskan sekali lagi mata wang perlu ditukar jika kita
mahukan perdagangan antarabangsa. Perdagangan dunia tidak boleh bergantung
kepada kuasa pasaran yang samar, yang kita tidak kenali siapa dan kaedah
yang mereka gunakan.
  "Tidak ada sebarang keperluan untuk perdagangan mata wang melainkan
membuat untung besar. Kini kita tahu betapa parahnya kemusnahan ekonomi
yang boleh berlaku kepada negara dan rantau akibat perdagangan mata wang,"
katanya.
  Berucap di simposium anjuran Institut Hal Ehwal Kewangan Antarabangsa
bertemakan `Pemulihan Semula Ekonomi Jepun dan Masa Depan Asia Timur' di
sini hari ini, Dr Mahathir membidas mereka yang beranggapan kuasa pasaran
melalui perdagangan mata wang dapat mendisiplin kerajaan.
  Katanya, pedagang mata wang membuat untung apabila keadaan mata wang
tidak stabil. Jadi adalah karut mereka dapat mendisiplinkan kerajaan dan
menghadiahkan kerajaan yang berdisiplin dengan kadar pertukaran stabil
sedangkan kestabilan kadar pertukaran akan menafikan mereka daripada
membuat untung.
  Menurut Perdana Menteri, kerajaan perlu didisiplinkan dengan cara lain.
Rejim kewangan antarabangsa mungkin sudah ketandusan idea jika mereka
tidak ada cara yang tidak merosakkan untuk mendisiplinkan kerajaan.
  Kewujudan dana besar dan pengenalan pasaran hadapan menyebabkan
kestabilan kadar pertukaran asing untuk tujuan perdagangan, dimusnahkan
oleh pedagang mata wang yang tamak, membuat untung lumayan dalam masa
singkat.
  "Campur tangan pedagang mata wang bermakna naluri sudah menggantikan
asas ekonomi. Sistem palsu dicipta untuk menaik dan menjatuhkan nilai mata
wang dalam tempoh beberapa saat. Sebab itulah rupiah pada satu ketika
jatuh 600 peratus dan dalam tempoh beberapa hari kemudian, pulih 200
peratus.
  "Jika mata wang menjadi tidak berguna, apa faedahnya negara mengeluarkan
mata wang? Kita perlu kembali kepada sistem pertukaran barang," katanya.
  Sebelum ini, Pengerusi Rizab Persekutuan Amerika, Paul Volckar, pernah
berkata sistem kadar pertukaran yang membolehkan yen dan dolar naik atau
jatuh 60 peratus dalam tempoh 18 bulan, tidak mencerminkan asas ekonomi
yang munasabah.



  Berasaskan pandangan itu, kata Dr Mahathir, pergerakan rupiah yang
begitu mendadak memanglah tidak masuk akal.
  Beliau menegaskan, kekalutan yang berlaku pada masa ini memerlukan
sistem kewangan antarabangsa yang dapat menstabilkan kadar pertukaran mata
wang.
  "Walaupun kita tidak boleh kembali kepada sistem Bretton Woods atau
Piawaian Emas, pakar kewangan dan ekonomi dunia tentulah dapat memikirkan
cara lain untuk melahirkan sistem kewangan antarabangsa yang baru.
  "Kegemaran pakar ekonomi dunia untuk menyalahkan kerajaan atas kegawatan
ekonomi hari ini hanyalah sebagai alasan untuk mempertahankan pedagang
mata wang.
  "Mata wang tidak tahu sama ada kerajaan baik atau buruk dan bertindak
balas dengan menyesuaikan kadar pertukarannya. Tentulah ada orang yang
melakukannya dan mengaut untung lumayan. Jadi, apakah kita perlu
melindungi kepentingan mereka ini dan mengorbankan perdagangan dunia?",
tanya Dr Mahathir.
  Perdana Menteri meminta kuasa besar ekonomi mencipta alat mengukur
prestasi ekonomi menggunakan petunjuk politik, ekonomi dan sosial bagi
menentukan nilai mata wang negara berkenaan secara relatif.
  Beliau berkata, pedagang mata wang masih boleh berspekulasi tetapi sama
ada mereka membeli atau menjual, ia tidak akan menjejaskan nilai mata
wang.
                               (END)

